
- 2 -რეზონანსი


- 2 -ცინცაძე: "ოცნებას" დამალულ აგენტად ჰყავდა "პატრიოტთა ალიანსი" და ეს სააშკარაოზე თვითონვე გამოიტანა (რეზონანსი)


- 3 -ერთადერთი ოპოზიციური საკრებულოს თავმჯდომარე თანაპარტიელების დახმარებით მოხსნეს (რეზონანსი)


- 4 -ღია წერილი პარლამენტარებს, რომლებმაც ქალთა პოლიტიკური მონაწილეობის გაზრდისთვის კვოტირებას მხარი არ დაუჭირეს (რეზონანსი)


- 4 -გარემოვაჭრეებს ჯარიმებით მთელი ქვეყნის მასშტაბით დასდევენ / "სტალინის მეთოდით არ უნდა მოვაგვაროთ 21-ე საუკუნეში პრობლემა" (რეზონანსი)


- 5 -დღეში 13 თეთრად "მოცდენილი" საპარკინგე ადგილები / თბილისში სულ უფრო მატულობს ისეთი მანქანების რიცხვი, რომლებიც წლების განმავლობაში უძრავად ერთ ადგილას დგას (რეზონანსი)

- 8 -ვახტანგ მაისაია: „საქართველო დასავლეთსა და რუსეთს შორის ახალი ცივი ომის ეპიცენტრში ექცევა“ (ახალი თაობა)


- 9 -ალეკო ელისაშვილი: „კახა კალაძე გენგეგმას ჩააგდებს!“


- 10 -დიმიტრი ლორთქიფანიძე: „ვითხოვ, ხელისუფლების ყველა შტოს წარმომადგენლებმა ჩაიტარონ ნარკოტესტირება“ (ახალი თაობა)




რეზონანსი

ცინცაძე: "ოცნებას" დამალულ აგენტად ჰყავდა "პატრიოტთა ალიანსი" და ეს სააშკარაოზე თვითონვე გამოიტანა (რეზონანსი)

ავტ. ნინო ქეთელაური

ინტერვიუ სოსო ცინცაძესთან.

ექსპერტი სოსო ცინცაძე გამოცემასთან საუბრისას ქვეყანაში მიმდინარე სხვადასხვა პროცესებს აფასებს და ინტერვიუს რუსეთ-საქართველოს ურთიერთობის განხილვით იწყებს. მისი თქმით, რუსეთმა, ფაქტობრივად, ჩაშალა ჟენევის მოლაპარაკება. მისივე განმარტებით, შეიძლება,  სახის შესანარჩუნებლად სიტყვიერი შეთანხმება გაფორმდეს, მაგრამ ეს არაფრის მომცემი არ იქნება იმიტომ, რომ გამოდის, მხოლოდ საქართველოს მოუწევს კომპრომისზე წასვლა. 
ექსპერტი ფიქრობს, რომ რუსეთი არასდოს დათანხმდება კონფლიქტის მხარედ აღიარებას, და ეს კარგად უნდა ესმოდეს ქართულ მხარეს, როდესაც მოლაპარაკებაზე წავა. ის ასევე აცხადებს, რომ ამ ორ მხარეს შორის მოლაპარაკება ისეთივე მოუმზადებელი იქნება, როგორიც იყო პრემიერ-მინისტრის მიმართვა რუსეთიდასმი და ამ საკთხის გარშემო ხელისუფლების წარმომადგენელთა განცხადებები.

ცინცაძე საუბრობს თბილისის განვითარების გენერალურ გეგმაზეც და მიიჩნევს, რომ დოკუმენტის განხილვისას დაკარგული თითოეული დღე აზარალებს დედაქალაქს. მისივე თქმით, მთელი თბილისი ერთ სამშენებლო მოედნად არის გადაქცეული და ამიტომ, შეიძლება, ქალაქს 2 წლის შემდეგ არავითარმა გეგმამ აღარ უშველოს და წყალში გადაყრილი აღმოჩნდეს ეს მილიონები.

რაც შეეხება ბორჯომის საკრებულოში განვითარებულ მოვლენებს, ექსპერტის თქმით, მიმდინარე პროცესებმა გამოავლინა,  რომ "პატრიოტთა ალიანსი" არ არის ოპოზიცია:
„მაგათ არ მოსწონთ კვირიკაშვილი და ცდილობენ, ყველა მკვდარი კატა მას ჩამოჰკიდონ კისერზე, თუმცა კვირიკაშვილზე მეტი დამნაშავეები სხვები არიან. მე ერთი რამ მიკვირს, "ქართულ ოცნებას", რომელსაც დამალული აგენტი ჰყავდა "პატრიოტთა ალიანსის" სახით, რად უნდოდა, რომ სააშკარაოზე გამოიტანა ეს ფაქტი და ყველას გააგებინა, რომ მისიანები არიან?!“ - აცხადებს ცინცაძე და დასძენს, რომ დღეიდან "პატრიოტთა ალიანსს" კიდევ უფრო გაუჭირდება თავისი მოსკოვური ვოიაჟების შედეგების პოპულარიზაცია, რადგან ეს უკვე ღიად დაუკავშირდება "ქართულ ოცნებას“.

ერთადერთი ოპოზიციური საკრებულოს თავმჯდომარე თანაპარტიელების დახმარებით მოხსნეს (რეზონანსი)

ავტ. თიკო ოსმანოვა

სტატიაში საუბარია ბორჯომის საკრებულოს ოპოზიციონერი თავმჯდომარის, ზაზა ჩაჩანიძის თანამდებობიდან გადაყენების საკითხზე. გამოცემის ინფორმაციით, ამ პოსტს, სავარაუდოდ, ჩაჩანიძის მოადგილე გიორგი გოგიჩაიშვილი დაიკავებს და სამ თვიანი დავა ხელფასების მომატებასთან დაკავშირებით, დასრულდება. 
ჩაჩანიძემ მიულოცა „პატრიოტთა ალიანსს“ და უშუალოდ ირმა ინაშვილს, რომ მათ საკუთარი თავის ლუსტრაცია მოახდინეს. 
„ქართული ოცნების“ დეპუტატი ირაკლი კვირკველია მისი პარტიისა და „პატრიოტთა ალიანსის“ სავარაუდო თანამშრომლობაზე აცხადებს, რომ მომავალშიც ასე გაგრძელდება, რადგან მათ გული შესტივათ ბორჯომზე და ადგილობრივ მოსახლეობაზე.
ბორჯომის საკრებულოს „ლეიბორისტული პარტიის“ წევრი გიორგი გიუაშვილი კი ამბობს, რომ ელოდა მოვლენების ასე განვითარებას, რადგან დიდი ხანია, იცის, რომ „პატრიოტთა ალიანსი“ და „ქართული ოცნება“ თანამშრომლობენ. 
ღია წერილი პარლამენტარებს, რომლებმაც ქალთა პოლიტიკური მონაწილეობის გაზრდისთვის კვოტირებას მხარი არ დაუჭირეს (რეზონანსი)
საპარლამენტო უმრავლესობის წევრი გუგული მაღრაძე გამოცემას ღია წერილით მიმართავს, სადაც ქალთა პოლიტიკური მონაწილეობის გაზრდისთვის კვოტირების მექანიზმის პარლამენტში განხილვაზე საუბრობს. მისი განმარტებით, არაერთი მამაკაცი პარლამენტარი, რომელიც კვოტის მოწინააღმდეგეა, ხშირად იმეორებს, რომ დიდ პატივს სცემს ქალებს, მაგრამ ქალი კოლეგების პატივისცემა არ ნიშნავს იმას, რომ მათ სურთ იმ დისბალანსის აღდგენა, რაც არის დღეს ქართულ პოლიტიკაში: როცა 53% მოსახლეობას შეადგენენ ქალები, მათ წარმომადგენლობს მხოლოდ 15% ქალი დეპუტატებისა და 47% მამაკაცებს წარმომადგენლობს 85% მამაკაცი დეპუტატებისა.
მაღრაძე წერს, რომ მას და მის თანამოაზრეებს სურთ, კვოტირებით მიაღწიონ შედარებით თანაბარ წარმომადგენლობას, რომ იყოს წარმოდგენილი პარლამენტის დღის წესრიგში განსხვავებული და მოსახლეობისათვის საჭირო საკითხები. 
გარემოვაჭრეებს ჯარიმებით მთელი ქვეყნის მასშტაბით დასდევენ / "სტალინის მეთოდით არ უნდა მოვაგვაროთ 21-ე საუკუნეში პრობლემა" (რეზონანსი)

ავტ. ნათია ლომიძე

სტატიის თანახმად, გარევაჭრობასთან ბრძოლის ერთადერთ საშუალებად კვლავ ჯარიმები რჩება. აკრძალვის რამდენიმე მცდელობა უშედეგოდ დასრულდა და გარემოვაჭრეები კვლავ აგრძელებენ თავიანთ საქმიანობას როგორც დედაქალაქში, ასევე რეგიონებში, ახლა კი მათ წინააღმდეგ სანქციები უფრო მკაცრდება. სპეიალისტები მიიჩნევენ, რომ ხელისუფლების მსგავსი დამოკიდებულება მოსახლეობაში გაღიზიანებას გამოიწვევს.
ასეთი დამოკიდებულება იმ პირობებში, როდესაც მოსახლეობის დიდი ნაწილი უმუშევარია, სამარცხვინოდ მიაჩნია საქართველოს ადვოკატთა ასოციაციის ყოფილ თავმჯდომარე ზაზა ხატიაშვილს. როგორც მან "რეზონანსთან" საუბრისას აღნიშნა, ხელისუფლების დამოკიდებულება ფეოდალურ სისტემას ჰგავს და მსგავსი ფაქტები უნდა აღმოიფხვრას.

რეგიონში გარევაჭრობაზე სანქციების გამკაცრებას ეხმაურება პარტია "თავისუფალი საქართველოს" თავმჯდომარის მოადგილე გოგი წულაია. როგორც მან გამოცემას განუცხადა, აკრძალვა და ჯარიმის გაზრდა მოვაჭრეებში გაღიზიანებას იწვევს, ხელისუფლებამ კი ხალხს უნდა დაანახოს მცდელობა, როგორ მუშაობს სოციალური პრობლემის გადაჭრაზე და შემდეგ მიმართოს სანქციების გამკაცრების პოლიტიკას.

დღეში 13 თეთრად "მოცდენილი" საპარკინგე ადგილები / თბილისში სულ უფრო მატულობს ისეთი მანქანების რიცხვი, რომლებიც წლების განმავლობაში უძრავად ერთ ადგილას დგას (რეზონანსი)

ავტ. ნათია ლომიძე

სტატიის ავტორი წერს, რომ დედაქალაქში სულ უფრო მცირდება ავტომობილებისთვის განკუთვნილი თავისუფალი პარკირების ადგილების რაოდენობა. სამაგიეროდ, მატულობს ისეთი მანქანები, რომლებიც წლების განმავლობაში უძრავად ერთ ადგილას დგას.
სატრანსპორტო სფეროს სპეციალისტების თქმით, როდესაც დედაქალაქში ავტომობილების პარკინგის პრობლემაა და 1 გასაჩერებელ ადგილზე 15 ავტომობილი მოდის, აუცილებელია ამ პრობლემის სასწრაფოდ მოგვარება.
მაგალითად, პარკირების ადგილი თვეების განმავლობაში დაკავებულია კოტე აფხაზის ქუჩაზე (ყოფილი ლესელიძის), სადაც დაახლოებით 50% ავტომობილების გაქირავების ბიზნესის მანქანებს უჭირავს. ტრანსპორტისა და გზების ასოციაცია საჯაროდ განიხილავს, რამდენად დიდი პრობლემაა ასეთ ადგილებში უძრავად გაჩერებული ავტომობილები:
„ჩვენ არ ვუშლით ბიზნესის განვითარებას ხელს, მაგრამ დღეში 13 თეთრად (50 ლარი წლის განმავლობაში) დაიკავო საჯარო ადგილი მხოლოდ შენი სარგებლობისთვის, მიზანშეუწონლად მიგვაჩნია.“ - აცხადებენ ასოციაციაში.
კოალიცია "ეკო-ტრანსპორტ ცენტრის" აღმასრულებელი დირექტორი ვასო ურუშაძე ამბობს, რომ პარკირების ინფრასტრუქტურაში აუცილებელია, ბაზარზე დაცული იყოს თანასწორობის პრინციპი. 

კემეროვოს მსგავსი ტრაგედიისგან არც საქართველოა დაზღვეული / სავაჭრო ცენტრებსა და გასართობ კომპლექსებში უსაფრთხოების ნორმები საერთოდ იგნორირებულია (რეზონანსი)

ავტ. მარი ჩიტაია

სტატიის თანახმად, უსაფრთხოების სისტემის სუსტი კონტროლის შედეგი სულ ახლახან რუსეთში ათეულობით ადამიანის სიკვდილის მიზეზი გახდა. როგორც სპეციალისტები განმარტავენ, მსგავსი საფრთხე საქართველოშიც არსებობს, რამდენადაც ახალაშენებულ ობიექტებში უსაფრთხოების სისტემა სათანადო დონეზე არ მუშაობს. მათივე განცხადებით, მასობრივ ადგილებში, განსაკუთრებით სავაჭრო და გასართობ ცენტრებში, უსაფრთხოების ზომები მინიმალურ დონეზეც არ არის დაცული.
როგორც ურბანისტმა ლადო ვარდოსანიძემ "რეზონანსს" განუცხადა, აუცილებელია, ყველა შენობა-ნაგებობას (განსაკუთრებით მასობრივი თავშეყრის ადგილებში) ჩაუტარდეს სახანძრო აუდიტი და ნებისმიერ ობიექტს მოეთხოვოს, ჰქონდეს ტექნიკური პასპორტი. ასეთი დოკუმენტის ერთ-ერთი კომპონენტი უნდა იყოს სახანძრო უსაფრთხოების მხრივ არსებული მდგომარეობა.

სამშენებლო სფეროს სპეციალისტი, დეველოპერი შოთა გუჯაბიძე განმარტავს, რომ ბევრ უსიამოვნებას ავიცილებთ თავიდან, თუ უსაფრთხოების სტანდარტი იქნება დაცული. ამისთვის უნდა არსებობდნენ სპეციალური სამსახურები, რომლებსაც ამა თუ იმ ობიექტის მონიტორინგი დაევალებათ და საბოლოოდ პასუხისმგებელი იქნებიან სახელმწიფოსა და საზოგადოების წინაშე.
როგორც დეველოპერები აღნიშნავენ, არათუ მშენებლობის პროცესში, შემდეგშიც კი არაფერი კონტროლდება, მაშინ, როცა  სხვადასხვა ობიექტში უსაფრთხოების სისტემა წელიწადში, მინიმუმ, ორჯერ უნდა მოწმდებოდეს.
ეპისკოპოსების ნაწილი ახალი "რუის-ურბნისის" გამართვას ითხოვს - თეოლოგი (რეზონანსი)

ავტ. ეკატერინე ბასილაია  

სტატიაში ნთქვამია, რომ ეპისკოპოსების ნაწილი რუის-ურბნისის მსგავსი საეკლესიო კრების ჩატარებას ითხოვს და ემზადებიან, რომ სინოდის კრებაზე, რომელიც აპრილში აუცილებლად ჩატარდება, კრების მოწვევის საკითხი დასვან.
თეოლოგი ვლადიმერ ნარსია "რეზონანსთან" საუბრისას ამბობს, რომ მასაც აქვს ინფორმაცია ეპისკოპოსთა ნაწილის მხრიდან საეკლესიო კრების გამართვის სურვილზე და დასძენს, რომ აუცილებელია საეკლესიო კრების გამართვა, სადაც ყველაზე კარგად გამოჩნდება, რა პრობლემებია საპატრიარქოში, ვინ არის მტყუან-მართალი. შესაბამისად, გადაწყვეტილების მიღებაც უფრო დემოკრატიულად მოხდება.
საპატრიარქოში "რეზონანსს" განუცხადეს, რომ როგორც წესი, სინოდის კრება ტარდება წელიწადში ორჯერ, თუმცა თარიღს ნიშნავს პატრიარქი, ამიტომაც წინასწარ უცნობია, როდის დაინიშნება ეს შეკრება და ასევე უცნობია, რა საკითხები განიხილება, იქნება თუ არა მათ შორის საეკლესიო კრების გამართვის მოთხოვნა, რომელზეც საჯაროდ ეპისკოპოსებს საპატრიარქოში არ უსაუბრიათ.
ახალი თაობა
ვახტანგ მაისაია: „საქართველო დასავლეთსა და რუსეთს შორის ახალი ცივი ომის ეპიცენტრში ექცევა“ (ახალი თაობა)
ავტ. გულიკო ბალაძე

ინტერვიუ ვახტანგ მაისაიასთან. 

ექსპერტი სამხედრო-პოლიტიკურ და უსაფრთხოების საკითხებში ვახტანგ მაისაია აცხადებს, რომ საქართველო მალე აღმოჩნდება არჩევანის წინაშე, როცა მკაფიოდ და ღიად უნდა დააფიქსროს თავისი რჩეული დასავლეთსა და რუსეთს შორის. მისი განმარტებით, რუსეთსა და დასავლეთს შორის დაწყებული ცივი ომი საქართველოს მანევრირების საშუალებას აღარ აძლევს. 
მაისაია მიიჩნევს, რომ საქართველოს უსაფრთხოების დაცვა მხოლოდ აშშ-ს შეუძლია. მისივე სიტყვებით: „არც ევროკავშირს და არც რომელიმე გლობალურ მოთამაშეს არ შეუძლია რუსეთის შეკავება. მხოლოდ ამერიკა რჩება, რადგან ევროპაში რუსეთის მიმართ ერთგვარი დამოკიდებულება არ არის. ნატოში შესვლისთვის დალოდება დიდ დროს წაიღებს. ამერიკასთან პირდაპირი პარტნიორული ურთიერთობა უნდა გავაღრმავოთ“.
ჟურნალისტის კითხვაზე, ამ ფონზე, რა შედეგის მომტანი იქნება პრემიერ-მინისტრი გიორგი კვირიკაშვილის მიმართვა რუსეთისადმი, პირდაპირი მოლაპარაკებების თაობაზე, მაისაია პასუხობს, რომ აფხაზებთან და ოსებთან პირდაპირი ურთიერთობის ქონა აუცილებელია, რადგან სიტუაცია უკიდურესად არის გართულებული. 

ალეკო ელისაშვილი: „კახა კალაძე გენგეგმას ჩააგდებს!“

ავტ. ნათია ხურცილავა

 ინტერვიუ ალეკო ელისაშვილთან.

თბილისის მერობის ყოფილი კანდიდატი ალეკო ელისაშვილი თბილისის განვითარების გენერალურ გეგმასთან დაკავშირებით მიმდინარე განხილვებზე საუბრობს. ის შიშობს, რომ გენგეგმის დამტკიცება ვერ მოხერხდება. მისი განმარტებით, „ქართული ოცნების“ დეპუტატები, რომლებსაც აქვთ დეველოპერული კომპანიები, იბრძვიან დედაქალაქის განვითარების წინააღმდეგ, რათა ეტაპობრივად მიიტაცონ ბაღები და სკვერები და იქ უკანონო მშენებლობები დაიწყონ.
რაც შეეხება დოკუმენტს, ელისაშვილს მოსწონს ქალაქის განვითარების კონცეფცია და ამბობს, რომ მისმა ავტორებმა მერიის წარმომადგენლებს, როგორც ოროსან ბავშვებს, ისე აუხსნეს, როგორი უნდა იყოს თანამედროვე ქალაქი. 
რესპონდენტი დარწმუნებულია, რომ გენგეგმის მიღება ჩავარდება, გამოცხადდება ახალი ტენდერი, გამარჯვებული კომპანია დაიწყებს ახალ კონცეფციაზე მუშაობას და სანამ მისი განხილვა მოხდება, ქალაქი აღარ იარსებებს.  
დიმიტრი ლორთქიფანიძე: „ვითხოვ, ხელისუფლების ყველა შტოს წარმომადგენლებმა ჩაიტარონ ნარკოტესტირება“ (ახალი თაობა)

ავტ. გულიკო ბალაძე 

ინტერვიუ დიმიტრი ლორთქიფანიძესთან. 

ყოფილი პარლამენტარი დიმიტრი ლორთქიფანიძე მთელ სახელისუფლო შტოებში ნარკოტესტირების ჩატარებას ითხოვს და ნარკოპოლიტიკასთან დაკავშირებით საქართველოში პორტუგალიის მოდელის გადმოტანას ეწინააღმდეგება. მისი განმარტებით, პორტუგალიას პოლიტიკურად აწყობდა მომეტებული რაოდენობა სისხლის სამართლებრივი დევნისა, ადმნისტრაციული წარმოებით შეეცვალა. 
ლორთქიფანიძე თვლის, რომ პირისთვის, რომელიც ღიად მოიხმარს ნარკოტიკს, სახელმწიფო უნდა აწესებდეს გარკვეულ რეგულაციებს, მაგ. ნარკოტიკის ღიად მომხმარებელს უნდა შეეზღუდოს მართვის მოწმობის მიღება, საჯარო სამსახურში დასაქმების უფლება, მცირეწლოვან ბავშვებთან კონტაქტი და სხვ. ის მომხრეა, ამ წესების დარღვევის შემთხვევაში, პირს არა ადმინისტრაციული, არამედ სისხლის სამართლებრივი პასუხისმგებლობა დაეკისროს. 

